
15 – 21 იანვარი, 2022 

ამერიკის შეერთებული შტატები 

ბაიდენის ადმინისტრაციამ ტერორისტული ორგანიზაცია, ჰეზბოლას ფინანსურ 

მხარდაჭერაში ეჭვმიტანილი ლიბანური ტურისტული კომპანიისა და სამი ბიზნესმენის 
წინააღმდეგ ეკონომიკური სანქციები დააწესა.  

ტერორისტული ორგანიზაცია დაეშისთვის ფინანსური დახმარების გაწევის მცდელობაში 

ბრალდებულ მამაკაცს ფლორიდის ფედერალურმა სასამართლომ 15 წლით 
თავისუფლების აღკვეთა მიუსაჯა. 

ფედერალური გამოძიების ბიუროს დირექტორმა, ქრისტოფერ ურეიმ, ფორტ უორტის 

სინაგოგაზე თავდასხმას ანტისემიტური ტერორისტული თავდასხმა უწოდა.  

 

გაერთიანებული სამეფო 

გაერთიანებული სამეფოს კონტრტერორისტულმა პოლიციამ 20 იანვარს მანჩესტერის 
სამხრეთ ნაწილში ჩატარებული სპეცოპერაციის ფარგლებში ორი არასრულწლოვანი 

პირი დააკავა. მანჩესტერის საპატრულო სამსახურის განცხადებით, აღნიშნული პირები 
კავშირში არიან ფორტ უორტის სინაგოგაზე განხორციელებულ თავდასხმასთან.  

 

თურქეთი 
გასული კვირის თავდასხმის შემდეგ, ანტიტერორისტული ტრანსსასაზღვრო 
ოპერაციების შედეგად თურქეთმა 44 ტერორისტი გაანადგურა. 

 

ერაყი 
ახალი მთავრობის ფორმირებასთან დაკავშირებული პრობლემების გამო ერაყში 
ძალადობის ტალღა დაიწყო. გასულ კვირას თავს დაესხნენ ამერიკის შეერთებული 

შტატების საელჩოს ბაღდადში. მოტოციკლეტიანმა პირებმა ყუმბარები დაუშინეს ირანის 
მიერ მხარდაჭერილი მილიციის ოფისებს.  

სირიის დემოკრატიულმა ძალებმა დაეშის წევრობაში ეჭვმიტანილი 50 ტყვე ერაყის 

ხელისუფლებას გადასცა.  

ერაყის უშიშროების ძალებმა სრული მზადყოფნა გამოაცხადა. მოსალოდნელია 

შეიარაღებული თავდასხმების გაგრძელება ბაღდადში. ირანული ყუდსის ძალების 
მეთაურის, ისმაილ ქაანის, ვიზიტიდან რამდენიმე საათის შემდეგ, შეიარაღებულმა 

ფრაქციებმა გამართეს შეხვედრები, რათა განეხილათ მუკტადა ალ-სადრის 
უმრავლესობის მთავრობის შექმნის შეჩერების შესაძლებლობები.   

20 იანვარს დაეშის მებრძოლები ბაღდადის ჩრდილოეთით მდებარე მთიან მხარეში 

თავს დაესხნენ სამხედრო ყაზარმებს, რის შედეგადაც 11 ჯარისკაცი დაიღუპა.   
 

სირია 
ეროვნული თავდაცვის ძალების მხარდაჭერით, სირიის არმიამ დერ ე ზორის სამხრეთ 
ნაწილში ახალი კონტრტერორისტული ოპერაცია დაიწყო.   

ჰაიათ თაჰრირ ალ-შამის ლიდერი, აბუ მუჰამედ ალ-გოლანი, იდლიბში საჯარო 

ღონისძიებას დაესწრო. 

პატიმრების განთავისუფლების მიზნით, დაეშის მებრძოლები თავს დაესხნენ ციხეს ალ-
ჰასაკაში.  

 

იემენი 
ექსპერტთა აზრით, აბუ დაბიზე მომხდარი თავდასხმის შემდეგ, რომელსაც 3 ადამიანის 
სიცოცხლე ემსხვერპლა, არაბთა გაერთიანებული საამიროების ხელისუფლება ამერიკის 

შეერთებულ შტატებს ჰუსიტების ტერორისტული ორგნიზაციების სიაში დაბრუნებას 
თხოვს. 

ამერიკის შეერთებული შტატების პრეზიდენტის ადმინისტრაციის განცხადებით, 

ჰუსიტების ტერორისტული ორგანიზაციების სიაში დაბრუნება სავსებით რეალურია. 
 

ნიგერია  
ათობით შეიარაღებულმა პირმა ნიგერიის ჩრდილო-დასავლეთით არსებული სოფლები 
დაარბია. თავდასხმის შედეგად დაიღუპა 50 პირი.  

ჩრდილო-აღმოსავლეთ ნიგერიაში მოქმედმა დაეშის დასავლეთ აფრიკის პროვინციამ 

გაავრცელა ვიდეო, რომელშიც ნაჩვენებია ბავშვი ჯარისკაცების მიერ ნიგერიის 
თავდაცვის ძალების ორი ჯარისკაცის სიკვდილით დასჯა. 

 

სომალი 
ალ-შაბააბის მიერ გასულ კვირას განხორციელებული თავდასხმისას სომალის 
მთავრობის პრეს-სპიკერი დაშავდა.  

სულ მცირე 4 ადამიანი დაიღუპა და 10 დაშავდა გასულ კვირას მოგადიშოში, სამხედრო-

სასწავლო ბანაკის მოპირდაპირედ მდებარე ჩაის მაღაზიაში, მომხდარი აფეთქებისას. 
 

ბურკინა-ფასო 
ოთხი ფრანგი ჯარისკაცი დაიჭრა ჩრდილოეთ ბურკინა-ფასოში ხელნაკეთი 

ასაფეთქებელი მოწყობილობის აფეთქების შედეგად.  

 

პაკისტანი 
პაკისტანის თალიბანმა პასუხისმგებლობა აიღო 18 იანვარს ისლამაბადში მომხდარ 

აფეთქებაზე. აღნიშნული თავდასხმის შედეგად დაიღუპა ერთი და დაშავდა ორი 

პოლიციელი.  

ძლიერი აფეთქება მოხდა პაკისტანის სიდიდით მეორე ქალაქ ლაჰორში, ხალხმრავალ 

ბაზარში. დაიღუპა სულ მცირე სამი ადამიანი და დაშავდა 28. საპატრულო სამსახურები 
ტერორისტულ მოტივს არ გამორიცხავენ.  

 


